
Annotatsiya. Ushbu maqolada etnolingvistikaning o’rganilishi, shuningdek, 

etnolingvistikaning etnomadaniyat va til bilan aloqasi haqida ma’lumotlar berilgan. 

Etnolingvistika etnosning lingvistik xususiyati, ichki va xalqaro munosabatlardagi etnolingvistik 

jarayonlar, tilning etnik jamoalarining shakllanishi va faoliyatida tutgan o’rni, til va an’anaviy 

madaniyat, tafakkurning etnik o’ziga xosligi, jahon tillarining etnolingvistik tasnifidir. 

Kalit so’zlar: etnolingvistika, etnologiya, etnolisoniy, nomshunoslik (onomastika), areal 

(hududiy) lingvistika, lingvistik jo‘g‘rofiya, dialektologiya (shevashunoslik), til tarixi, 

sotsiolingvistika, xaritashunoslik. 

ETHNOLINGUISTICS 

Abstract. This article provides information on the study of ethnolinguistics, as well as the 

relationship between ethnolinguistics and ethnoculture and language. Ethnolinguistics is the 

linguistic feature of ethnos, ethnolinguistic processes in internal and international relations, the 

role of language in the formation and activity of ethnic communities, language and traditional 

culture, ethnic identity of thought, ethnolinguistic classification of world languages. 

Key words: ethnolinguistics, ethnology, ethnolinguistics, onomastics, areal (territorial) 

linguistics, linguistic geography, dialectology (dialectology), language history, sociolinguistics, 

cartography. 

ЭТНОЛИНГВИСТИКА 

Аннотация. В данной статье представлены сведения по изучению 

этнолингвистики, а также взаимосвязи этнолингвистики с этнокультурой и языком. 

Этнолингвистика – лингвистическая особенность этноса, этнолингвистические процессы 

во внутренних и международных отношениях, роль языка в формировании и деятельности 

этнических общностей, язык и традиционная культура, этническое своеобразие 

мышления, этнолингвистическая классификация мировых языков. 

Ключевые слова: этнолингвистика, этнология, этнолингвистика, ономастика, 

ареальная (территориальная) лингвистика, лингвогеография, диалектология 

(диалектология), история языка, социолингвистика, картография. 

 

Etnolingvistika— tilshunoslikning til va til egasi boʻlgan xalq orasidagi bogʻliqlik hamda 

munosabatlarni, til rivoji vazifaviy xususiyatlariga lisoniy, etnik omillarning birgalikdagi taʼsirini 

oʻrganuvchi sohasi. Til bilan etnik xususiyatlarning oʻzaro munosabati, bir-biriga taʼsiri ikki 

tomonlama boʻladi:  

– etnik omillar (etnosning urf-odatlari, milliy anʼanalari, falsafiy, diniy qarashlari va 

boshqalar) ning til rivojiga taʼsiri   

– til vazifaviy imkoniyatlarining etnos va etnik xususiyatlarning shakllanishiga ijobiy taʼsiri.  

Etnolingvistika til va uning rivojiga turli etnik guruhlarning qanchalik hissa qoʻshganini, 

bu jarayonda etnoslar orasidagi yaqinlik, mushtaraklik yoki ularning bir-biridan ajralish, 

uzoqlashish xususiyatlarini tadqiq qiladi. Tilshunoslikning etnik onomastika, areal lingvistika, 

lingvistik geografiya, dialektologiya, til tarixi, sotsiolingvistika, xaritashunoslik sohalari 

etnolingvistika erishgan ilmiy natijalardan foydalanadi. Etnolingvistika ayniqsa, yozuvga ega 

boʻlmagan xalqlarning etnografiyasini oʻrganishda, ularning tillaridagi etnik xususiyatlar bilan 

bogʻliq lisoniy materiallarni toʻplash va tadqiq qilishda qoʻl keladi. 

Ma’lumki, etnolingvistika — tilshunoslikning xalq (millat, elat) va uning tili orasidagi 

aloqa va munosabatni etnolisoniy (etnik madaniyat va etnik til mushtarakligi tamoyili) asosda 

o‘rganuvchi soha. 

U, asosan, ikki yo‘nalishda ish ko‘radi: 

 – xalqning etnolisoniy xususiyatini tavsifiy asosda o‘rganish; 

– xalqning etnolisoniy xususiyatini tavsiyaviy asosda o‘rganish.  

Birinchi maqsadni shartli ravishda tashqi va ikkinchisini ichki maqsad deyish mumkin. Til 

va etnik xususiyat munosabati, ularning bir-biriga ta’siri ikki yo‘sinda kechadigan jarayon: 

 – etnik omil (urf-odat, an’ana, falsafiy, diniy qarashlar va h.) ning til rivojiga ta’siri; 

 – lisoniy omilning etnos (va etnik xususiyat) rivojiga ta’siri. 

 Deylik, bir xalqda etnik xususiyat (urf-odat, an’ana, falsafiy, diniy qarashlar) unutilib, 

bunga mos ravishda ularni ifodalovchi til birliklari ham faol lisoniy xazinadan chiqib, o‘tmish 

voqeligiga aylana boradi. Natijada millat, xalq, elatning o‘zligiga putur yeta boshlaydi. Millat, 

xalq, elat o‘z ma’naviyatidan mahrum bo‘lib boradi. Bu, muqarrar ravishda, faol leksikada ham 

o‘z aksini topadi. Til leksikasida etnografik mikrosistema tanazzulga uchray boshlaydi. Bu etnik 

omillarning tilga ta’siridir. Pirovardida etnografik leksikaga ega bo‘lmagan millat farzandlari 

ongidagi etnolisoniy bo‘shliq g‘ayriyot lisoniy unsurlar bilan to‘lib boradi. Til va etnik xususiyat 

ta’sirini ajratish faqat tadqiqiy maqsadda bo‘lib, bu ajratish nisbiy tabiatga ega, aslida ular yaxlit 

sodir bo‘ladigan uzluksiz va uzviy jarayon.  

Etnolingvistika til va uning rivojiga etnik guruhlarning qanchalik xissa qo‘shganini ham, 

bu jarayonda etnoslar orasidagi yaqinlik, mushtaraklik yoki ularning bir-biridan ajralish, 

uzoqlashish xususiyatlarini ham tadqiq qiladi. Bu yuqorida aytilgan birinchi, tashqi maqsad uchun 

ahamiyatliroq. Birinchi maqsadda ko‘proq tavsifiy tadqiq metodikasi asosida ish ko‘riladi. 

Tilshunoslikning etnik nomshunoslik (onomastika), areal (hududiy) lingvistika, lingvistik 

jo‘g‘rofiya, dialektologiya (shevashunoslik), til tarixi, sotsiolingvistika, xaritashunoslik sohalari 

etnolingvistikaning mazkur tavsifiy usulda qo‘lga kiritgan ilmiy natijalardan foydalanadi. 

Etnolingvistika, ayniqsa, yozuvga ega bo‘lmagan xalqlarning etnografiyasini o‘rganishda, 

ularning tillaridagi etnik xususiyat bilan bog‘liq lisoniy materiallarni to‘plash va tadqiq qilishda 

ham o‘zining birinchi maqsadini ko‘proq namoyon qiladi. Etnografizmlarni o‘rganish bevosita 

tarixiy etnologiya fanlari bilan bog‘liq. Urf-odatlar, xalqlarning turmush tarzi va ular bilan bog‘liq 

bo‘lgan tarixiy jarayonlarni etnologiya o‘rgansa, urf-odat, an’analar leksikasi (etnografik leksika) 

— tilshunoslikning o‘rganish obyekti. Har bir millat madaniyatini uning urf-odat, an’ana va 

qadriyatlaridan ajratgan holda tassavvur etib bo‘lmaydi. Etnografik leksika nomi ostida birlashgan 

etnografizlarni o‘rganish milliy urf-odat va qadriyatlarni tadqiq etishda ahamiyatli. Urf-odatlar 

muayyan etnosning o‘ziga xosliklarini namoyon etadi, butun etnografik sistemada lisoniy belgi 

sifatida faol o‘ringa ega, shu jihati bilan tilshunoslik uchun muhim. Har bir til leksik 

makrosistemasida alohida bir mikrosistemani tashkil etuvchi, etnografik tushunchani ifodalovchi 

leksemalar tizimi mavjud. Ushbu leksemalarni o‘rganish uchun tilshunoslikning maxsus sohasi — 

etnolingvistika shakllangan, u lingvistik soha sifatida lingvistik universaliyalarni ham, xususiy 

jihatlarni ham o‘rganadi. Shuning uchun umumiy va xususiy etnolingvistika farqlanadi. Umumiy 

etnolingvistika etnografik til hodisalarining paydo bo‘lishi, rivojlanishi kabi umumiy masalalar 

bilan shug‘ullansa, xususiy etnolingvistika ayrim tillarga xos etnografizmlarni shu nuqtai nazardan 

tadqiq qiladi.  

Keyingi yillarda tilshunoslik sohasida etnolingvistik tadqiqotlar faollashdi. Til va 

madaniyatning o’zaro bog’liqlik jihatlari jahon tilshunosligida xalq menentaliteti, ma’naviy 

madaniyat, xalq og’zaki ijodi, mifologiya, folklore janrlarida etnolingvistika namunasi sifatida 

qayta tiklanadi. Etnolingvistika mustaqil fan sohasi sifatida XIX-XX asrlarda vujudga keldi va 

1970-yillarda AQSh da rivojlandi. Jahon tilshunosligida sotsial-madaniy omillarning tilga ta’sirini 

D. X.Hames, H. Hoyer, G. M. Xoengisvald va Rossiyada muammoni o’rganish  F. I. Buslaev, A. 

N. Afanasyev, A. A.Potebnya nomlari bilan bog’liq. 

Tilshunoslikda etnografik tahlil uchun aksar hollarda xalq urf-odatlari, an’analariga 

tegishli tushuncha nomlari obyekt sifatida olinadi. O‘zbek tilshunosligida etnografizmlar 

tadqiqiga, asosan, XX asrning 70–80-yillarida kirishildi. Sobiq Ittifoq davrida xalq urf-odatlariga 

yetarli darajada e’tibor berilmasdan, ularning eskilik sarqiti deya baholanishi bu muammoga doir 

ilmiy tadqiqotlar doirasini ham cheklab qo‘ygan. Bu boradagi ilk tadqiqot ishlarini A.Jo‘raboyev 

va Z.Husainovalar amalga oshirdilar. A.Jo‘raboyev tadqiqotda xalqimizning xilma-xil ko‘rinishga 

ega urf-odati mavjudligi va ularning tilimizdagi nomlari hamda ularni o‘rganishning nazariy-

amaliy ahamiyatini ko‘rsatib o‘tgan. Bundan tashqari, urf–odat, an’ana ifodalari bo‘lgan 

etnografizmlar Sh.Nurullayeva, Y.Bobojonov kabi tadqiqotchilarning ishlarida formal tadqiq 

usullarida keng o‘rganilgan. M.Qahhorova esa etnografizmlarni lison nutq musanniyati asosida 

sistemaviy tadqiq qilgan. Turkiy tilshunoslikda etnografizmlar tadqiqiga M. I. Byatushgova, A. K. 

Apoyevkabilarning ilmiy izlanishlari ham katta hissa bo‘lib qo‘shildi.  

Etnografizmlarni monografik planda tadqiq etish lingvistik birliklarning o‘zaro 

munosabatini ochishga, ularni maydon sifatida o‘rganishga qulay imkon yaratadi. O‘zbek tilidagi 

rasm-rusumlar bilan bog‘liq tushunchalarning nomlarini sistemaviy asosda maxsus o‘rganish 

ehtiyojidan kelib chiqib, turli urf-odatlar, marosimlar bilan bog‘liq tushunchalarni muayyan 

mikromaydonga birlashtirish va ularni semik jihatdan tahlil etish o‘ziga xos ahamiyatga ega. 

Etnografizmlarning ichki tuzulishi va tuzilish birliklari o‘rtasidagi xilma-xil 

munosabatlarni ochish ham hozirgi o‘zbek tilshunosligi uchun katta ahamiyatga ega. Yuqoridagi 

ishlarda O‘zbekiston hududida mavjud bo‘lgan o‘zbeklar urf-odatlari etnografizmlari o‘rganilgan. 

Shimoliy Afg‘oniston o‘zbek elatlarining ham O‘zbekiston bilan mushtarak va o‘ziga xos 

etnografizmlari mavjud, ular ham o‘zbek millatining umumiy boyligi hisoblanadi. Ikki hudud 

orasida madaniy-ijtimoiy aloqalar doimo faol bo‘lgan. Aslida bir hududda yashovchi, bir xalqqa 

mansub ikki elning urf-odatlari ko‘proq umumiy, qisman o‘ziga xosliklarga ega. Bu o‘xshashlik 

va farqli xususiyatlarni to‘y marosim etnografizmlari misolida ham kuzatish mumkin. Afg‘oniston 

o‘zbeklari etnografizmlari, asosan, etnografiya hamda leksikografiyaga oid ishlarda, o‘z aksini 

topgan. Afg‘on ziyolilari Fayzullo Aymoq, Nurullo Oltoy, Ibrohim Rahim, Usmon Orif, Halim 

Yorqin kabilarning ishlarida Shimoliy Afg‘oniston o‘zbek etnomadaniayatiga xos atamalarni 

uchratish mumkin.Ta’kidlash o’rinliki, etnografik leksika mavzu va hajmi jihatdan juda keng. 

To‘y marosimlariga oid etnografizmlar alohida o‘rganishni taqozo etadi. O‘zbek to‘y 

marosimlarini o‘rgangan H.Ismoilov o‘zbek to‘y marosimlarini quyidagi ma’noviy guruhlarga 

ajratadi: 

 — muhim sana bilan bog‘liq to‘ylar (tug‘ilish to‘yi, beshik to‘yi, soch to‘yi va boshq.);  

— sunnat to‘ylari; 

 — yigitlik to‘ylari (yigitlik oshi, mo‘ylov to‘yi);  

— nikoh to‘yi (qiz ko‘rish, non sindirish, to‘qqiz taboq); 

 — to‘y bilan birga o‘tkaziladigan marosimlar (ijob to‘yi, qiz oshi); 

 — to‘ydan so‘ng o‘tkaziladigan marosimlar.  

Bu ma’noviy guruhlar Shimoliy Afg‘oniston o‘zbek to‘ylari uchun ham mos. Ammo ayrim 

urf-odatlar Shimoliy Afg‘oniston o‘zbeklari o‘zi uchungina xos. O‘zbekistondagi urf-odatlardan 

tur va xususiyatlari jihatidan ma’lum darajada farqlanadi. Farqlar ko‘proq to‘y hodisalari 

nomlanishida namoyon bo‘ladi. Misol uchun, “Qand sindi”, “Farog‘at to‘yi”, “Savod to‘yi”, 

“Mullo to‘yi”, “Moshin to‘yi”, “Shayton aralashma”, “Xino qo‘ydi” kabi to‘y-marosim nomlari 

O‘zbekistondagi o‘zbeklar orasida uchramaydi. Bir vaqtlar O‘zbekistonda ham amal qilgan 

“Moshin to‘yi” bugungi kunda respublikaning ayrim tog‘li hududlarda saqlanib qolgan.  

